
 

Raporto al la Komitato de UEA​
pri la stato de la vendoprocezo de la oficeja domo​
– Nieuwe Binnenweg 176, Roterdamo 

Preparita de:​
La Estraro kaj la Ĝenerala Direktoro de UEA 

26 januaro 2026 

1. Celo de la raporto 
Tiu ĉi raporto celas informi la Komitaton de UEA pri la nuna stato de la vendoprocezo de la 
oficeja domo de UEA ĉe Nieuwe Binnenweg 176 (NB176) en Roterdamo, post la akcepto en 
septembro 2025 de oferto de 1.150.000 EUR kaj la sekvaj evoluoj en la intertraktadoj kun la 
makleristo kaj kandidataj aĉetantoj. La raporto ankaŭ reliefigas la aktualajn riskojn, la 
malfermitajn demandojn (precipe pri la aĉetanta strukturo kaj la transdona dato) kaj la 
sekvajn paŝojn. 

2. Evoluoj ekde oktobro 2025 ĝis januaro 2026 

2.1. Ŝanĝo en la aĉetanta strukturo 

Komence de januaro 2026 la makleristo informis al UEA, ke la origina privata kandidata 
aĉetanto decidis ne plu mem aĉeti la domon; anstataŭe pli granda investokompanio 
intervenos kaj formale aperos kiel aĉetanto. Poste tiu investanto planas revendadon aŭ 
internan aranĝon kun la origina interesito. 

Tio ne ŝanĝas la vendosumon (1.150.000 EUR), sed aldonas juran kaj financan kompleksecon 
al la transakcio, kio postulis de la makleristejo pliajn fonajn esplorojn (due diligence) pri la 
identeco de la nova firmao, la deveno de la mono kaj la kredindeco de la strukturo. 

La makleristejo mem esprimis dubojn pro relative freŝa ekestiĝo de la firmao (fondita en 
septembro 2025), la nerekta posedostrukturo (firmao posedata de alia firmao) kaj la bezono 
plenumi laŭleĝajn kontrolojn kontraŭ monlavado. 

2.2. Antaŭpago (garantisumo) 

Komence ne eblis tuj subskribi kontrakton pro demando pri garantisumo. UEA pretis 
konsenti malaltan antaŭpagon de 1% pro la fizikpersona naturo de la unua kandidato. Pro la 
nova pli kompleksa strukturo UEA kaj la makleristejo devas resti je la kutimaj 10%, kio estos 
por UEA pli konsiderinda protekto, se okazos subita disfalo de la interkonsento. 

2.3. Transdona dato (forlaso de la domo) 

Origine oni parolis pri forlaso kaj notaria transdono ĉirkaŭ la 1-a de aprilo 2026. Pro la jam 
relative longa periodo de necerteco, la prokrastoj kaŭzitaj de la ŝanĝo de aĉetanta strukturo 

kaj la praktikaj malfacilaĵoj malplenigi la domon dum vintro la Estraro petis de la makleristoj 
strebi al pli malfrua dato, prefere fino de majo aŭ 1-a de junio 2026. 

La pozicio de la Estraro estas tamen ne absolute rigida, sed klare komunikita prefero, 
kondiĉe, ke tio ne endanĝerigu la vendon. La makleristo opinias, ke por eventuale nova 
kandidato (kiu ankoraŭ arkitektos kaj planados) pli malfrua dato verŝajne ne estos 
problemo, sed por la origina kandidato tro fora dato povus malpliigi la intereson. 

La CO tamen diligente daŭrigas la malplenigon de la domo. 

2.4. Aperado de tria interesito 

La 22-an de januaro 2026 la makleristo decidis viziti la oficejan domon kun nova interesito, 
nerilata al la nuna firmao interesata de la aĉeto. Tiu venis kun teamo de ĉ. 5 konstrufakuloj 
por teknika inspekto. Oni faris demandojn pri izolado kaj konstruaj detaloj. 

La makleristo ne ekskludas, ke UEA fine vendos al la origina interesito, sed proponas, ke 
ekzistu reala alternativa eblo por novaj partioj. Oni atendas de tiuj formalan oferton. 

3. Stato de la intertraktoj (resuma bildo) 

Nuntempe ankoraŭ ne ekzistas subskribita definitiva vendokontrakto. La makleristo 
ankoraŭ kompletigas siajn fonajn esplorojn pri la nova aĉetanta strukturo; pesas ĉu 
rekomendi 1% aŭ 10% por antaŭpago; kaj kiun kandidaton preferi. 

Estas du realaj ebloj: 

1.​ Konkludi la vendon kun la origina kandidato pere de la nova investokompanio; 
2.​ Malfermiĝi al ricevo de pli klara oferto de novaj interesitoj, inter kiuj jam troviĝas unu. 

4. Pozicio kaj sinteno de la Estraro 

La nuna pozicio de la Estraro estas: 

●​ daŭre subteni la strategian decidon vendi la domon, konforme al la rekomendoj de 
la Komitato ekde 2021 kaj la rekonfirmo en Brno (2025); 

●​ kiel nun, same ne akcepti malpli ol 1.150.000 EUR;  
●​ vendi nur kun klaraj sekureco aŭ kondiĉoj; 
●​ strebi al pli forta jura protekto (pli alta antaŭpago, se eble) kaj pli realisma transdona 

dato (preferinde ĉirkaŭ junio 2026); 
●​ resti fleksebla pri la garantisumo kaj preciza dato, se tio estas bezonata por finvendi. 

5. Riskoj kaj mildigaj faktoroj 

Ĉefaj riskoj: 

●​ disfalo de la interkonsento pro la nova aĉetanta strukturo; 
●​ tro longa prokrasto, kiu povus forpuŝi la nunajn interesitojn; 
●​ daŭra portado de la kostoj de la domo; 
●​ risko de nova malkresko de la merkato. 

Mildigaj faktoroj: 

●​ ekzisto de dua, tria interesito; 
●​ subteno de la makleristo al la preznivelo de 1.150.000 EUR; 
●​ forta negocpozicio de UEA (ne sub urĝa devigo vendi tuj); 
●​ fleksebleco pri transdona dato. 

6. Sekvaj paŝoj 

La sekvaj paŝoj estas: 

1.​ atendi la rezulton de la fonaj esploroj de la makleristejo pri la nova firmao; 
2.​ ricevi eventualan oferton de la tria interesito; 
3.​ decidi laŭ la konsilo de la makleristo pri kontraktaj detaloj kaj kiun kandidaton elekti. 
4.​ daŭrigi la praktikan planadon por: 

○​ malplenigo de la domo; 
○​ translokigo de la CO-funkcioj; 
○​ nova sideja adreso en Roterdamo. 

7. Finaj konsideroj 

La vendoprocezo daŭre progresas, kvankam pli malrapide kaj pli komplekse ol origine 
atendite. 

La Estraro klopodis, ĉe la unua interesito, ke estu sur la fasado historia ŝildo, reliefigante la 
funkciadon de la CO en la domo. Tio ne estis akceptita. La Estraro same klopodis funkciigi 
poŝtkeston de UEA ĉe la adreso, kio same ne estis akceptita. La interesito deziras havi 
plenan liberecon pri tio. La CO zorgos mendi ĉe la poŝto de Nederlando plusendan servon, 
kiam estos nova sideja adreso en Roterdamo. 

Pri la liberigo de la domo: la laboroj progresas. UEA ekluis deponejon por konservi 
materialojn – kaj parto jam estas movita. La rulŝrankoj de la la ĉambro, kie antaŭe troviĝis 
Biblioteko Hector Hodler, estis transdonitaj al Internacia Esperanto-Arkivo en Belgio, kadre 
de la strategia programo UEA-BReto (reto de bibliotekoj kunlaborantaj kun UEA). La 
rulŝrankoj daŭre plenumos siajn celojn por Esperanto. 

Intertempe la domo devis tamen ekgardi la arkivon de Rob Moerbeek. La Estraro kaj la CO 
studas kiel flegi la estontecon de tiu grava persona arkivo. Parto de la stoko de la libroservo 
daŭre restas en la domo. La antaŭa libroservisto de UEA, Ionel Oneț, petis definitive 
emeritiĝi, kio okazis komence de januaro. Al li UEA dankas pro la multaj jaroj de laboro kaj 
kunlaboro. La emeritiĝo de Ionel Oneț tamen ne haltigas la libroservon, kiu daŭre funkcios 
provizore per la kombinita deĵoro de oficistoj kaj aliaj kunlaborantoj, dum UEA studas 
kontrakti kun alia libroservisto. 

La Estraro daŭre informos la Komitaton pri gravaj evoluoj. 

